Godišnji izvještaj o poslovanju
- osnovne upute za sačinjavanje -
Prema čl. 40., 41. i 44. Zakona o računovodstvu i reviziji u Federaciji BiH („Službene novine Federacije BiH“, broj 83/09), srednja i velika pravna lica (prema kriterijima razvrstavanja iz člana 4. istog Zakona) obavezna su pripremati i uz godišnje finansijske izvještaje podnositi ovlaštenoj instituciji i Godišnji izvještaj o poslovanju, koji daje „objektivan prikaz poslovanja pravnog lica i njegov položaj, uključujući i opis glavnih rizika i neizvjesnosti sa kojima se suočava i mjera preduzetih na zaštiti životne sredine“.
Prema članu 40. stav 2. Zakona, Godišnji izvještaj o poslovanju obavezno sadrži:
1) sve značajne događaje nastale u periodu od završetka poslovne godine do datuma predaje finansijskog izvještaja
U ovom dijelu se navode vrste i efekti događaja koji su nastali u periodu između datuma bilansa (31. 12. 2009.) i datuma predaje (usvajanja) finansijskih izvještaja za 2009. godinu, u smislu MRS 10 - Događaji nakon datuma bilansa, bilo da se radi:

a) o takvim naknadnim događajima i saznanjima po osnovu kojih su usklađena i stanja koja su iskazana u finansijskim izvještajima za 2009. godinu (tzv. usklađujući postbilansni događaji) ili

b) o takvim postbilansnim događajima i saznanjima čije se saopštvanje smatra značajnim u smislu MRS 10, iako ne iziskuju usklađivanja stanja u finansijskim izvještajima za 2009. godinu (tzv. neusklađujući postbilansni događaji).
Ukoliko takvih događaja nije bilo, navodi se da u periodu od 31. 12. 2009. do datuma predaje (usvajanja) finansijskih izvještaja za 2009. godinu nije bilo značajnih postbilansnih događaja u smislu MRS 10.
2) procjenu očekivanog budućeg razvoja pravnog lica
Navesti procjenu očekivanog budućeg razvoja pravnog lica, npr. u kratkoročnom, srednjoročnom i dugoročnom periodu, sa osnovnim obrazloženjima tih predviđanja, uz potrebne i primjerene kvantifikacije (očekivanja u pogledu budućeg obima prometa, prihoda, rashoda, dobiti, zapošljavanja i dr.)
3) najvažnije aktivnosti u vezi sa istraživanjem i razvojem
Ako ih ima i/ili se planiraju, u ovom dijelu navesti osnovne informacije o aktivnostima pravnog lica u oblasti istraživanja i razvoja u smislu MRS 38 - Nematerijalna sredstva.

U protivnom, dovoljno je navesti da pravno lice nema aktivnosti istraživanja i razvoja u smislu MRS 38. 

4) informacije o otkupu vlastitih dionica i udjela
Ako ih je bilo, u ovom dijelu se navode osnovne informacije o situacijama sticanja vlastitih dionica, odnosno udjela (povlačenje ili otkup vlastitih dionica ili udjela, pripajanje vlastitih zavisnih društava i sl). Kako se radi o rijetkim i izuzetnim situacijama, u ovom dijelu će najčešće biti dovoljno navesti da nije bilo sticanja vlastitih dionica, odnosno udjela.

5) informacije o poslovnim segmentima pravnog lica
Navesti osnovne informacije o poslovnim, pa i geografskim segmentima pravnog lica u smislu MRS 14 - Izvještavanje po segmentima. Ukoliko takvih segmenata nema, dovoljno je navesti da pravno lice nema posebnih segmenata u smislu MRS 14.

6) korištene finansijske instrumente ako je to značajno za procjenu finansijskog položaja i uspješnosti poslovanja pravnog lica
7) ciljeve i politike pravnog lica u vezi sa upravljanjem finansijskim rizicima; zajedno sa politikama zaštite od rizika za svaku planiranu transakciju za koju je neophodna zaštita
8) izloženost pravnog lica cjenovnom, kreditnom, tržišnom, valutnom riziku likvidnosti i drugim rizicima prisutnim u poslovanju pravnog lica
U vezi ovih zahtjeva, navesti osnovne podatke o korištenim finansijskim instrumentima koji su značajni za procjenu finansijskog položaja i uspješnosti poslovanja (npr. značajna kreditna zaduženja); ciljeve upravljanja finansijskim rizicima i politike zaštite od rizika (npr. preduzeće ne/koristi derivatne finansijske instrumente za upravljanje finansijskim rizicima...), kao i opće napomene o relevantnim cjenovnim rizicima (i na strani inputa i na strani outputa), tržišnim rizicima, kreditnim rizicima, rizicima promjene kamatnih stopa, rizicima likvidnosti i solventnosti, eventualnim rizicima promjene deviznog kursa i drugim rizicima koji su prisutni u poslovanju pravnog lica.

Pored navedenog, Godišnji izvještaj o poslovanju treba da sadrži i:

· opis mjera preduzetih na zaštiti životne sredine (član 40. stav 1. Zakona)
· prikaz primijenjenih pravila korporativnog upravljanja (član 41. stav 1. Zakona) s tim da je ovo obavezno samo za velika pravna lica čiji su vrijednosni papiri uvršteni na organizovano tržište vrijednosnih papira.
Napomena: Iako je članom 41. stav 2. Zakona propisano da, izuzetno, „mala pravna lica nisu dužna da pripremaju godišnji izvještaj o poslovanju, ali su informacije o otkupu vlastitih dionica (i udjela!) dužne navesti u zabilješkama uz finansijske izvještaje“, napominje se da mala pravna lica, prema članu 36. stav 2. istog Zakona, nisu obavezna prezentirati niti podnositi zabilješke (bilješke) uz finansijske izvještaje.
